
PROGRAMA

Duración aproximada do concerto: 70 minutos. 
Pregámoslle ao público que non faga fotografías e que desconecte os teléfonos móbiles, reloxos, etc.

ROBERT SCHUMANN (1810-1856)
Andantino de Clara Wieck
Arabesque en Do maior, op. 18

JOHANNES BRAHMS (1833-1897) 
Seis pezas para piano, op. 118

CLARA SCHUMANN (1819-1896)
Variacións en Fa sostido sobre un tema de Robert Schumann, op. 20

FRÉDÉRIC CHOPIN (1810-1849)
Balada núm. 1 en sol menor, op. 23
Andante spianato e grande polonesa brillante, en Mi bemol maior op. 22 

Judith Jáuregui
Piano

Aplaudida como artista de 
refinamento expresivo, pulsación 
luminosa e gran personalidade, 
Judith Jáuregui é unha das 
pianistas máis cativadoras do 
momento. A revista inglesa 
International Piano describiuna 
recentemente como a ‘intuición 
creativa’, ‘unha artista imaxinativa, 
unha intérprete sorprendemente 
individual, que impresiona pola 
madurez da súa expresión’. 
Así mesmo, en palabras do 
medio alemán Piano News, ‘non 
é só a impecabilidade da súa 
interpretación a que conta, senón 
a impresión de escoitar a unha 
pianista que verdadeiramente ten 
algo que dicir’. 

Nas últimas tempadas foi recibida 
con entusiasmo en salas de 
referencia como o Auditorio 
Nacional de Madrid, o Palau da 
Música de Barcelona, o Southbank 
Centre de Londres, Auditorio 
Louvre de París, o Konzerthaus de 
Berlín, Suntory Hall de Tokio, NCPA 
Pequín, o Teatro Maior de Bogotá, 
o Festival de Piano da Roque 

d’Anthéron, o Festival Radio France 
de Montpellier en Francia, Schloss 
Elmau, Murten Classics ou Klosters 
Music.

Colaborou con formacións como a 
Britten Sinfonia, Neubrandenburger 
Philharmonie, PFK Prague 
Philharmonia, Dás Neue Orchester 
Köln, Aarhus Symphony Orchestra, 
Slovak Sinfonietta, a Hradec 
Králové Philharmonic e a Orquestra 
Simón Bolívar de Venezuela, 
ademais das principais orquestras 
españolas como a Orquesta 
Nacional de España, a Orquesta 
Sinfónica de Radiotelevisión 
Española, a Orquesta Sinfónica 
de Euskadi, a Orquesta Sinfónica 
de Castilla y León e a Orquesta 
Sinfónica de Bilbao, entre outras.

Nada en San Sebastián, estivo 
unida a diversas culturas desde 
a súa infancia: de nai vasca e pai 
mexicano de nacemento e francés 
de adopción, Judith iniciouse na 
música na súa cidade natal para 
despois finalizar os seus estudos 
en Múnic, Alemaña, baixo a tutela 
do mestre ruso Vadim Suchanov.

Entre os compromisos da tempada 
21/22 destacan as colaboracións 
coa  Simfonieorchester Biel 
Solothurn e Kaspar Zehnder, a 
Orquesta Sinfónica de Castilla 
y León e Gabriel Bebeselea, a 
ADDA Simfònica e Darrell Ang, a 
Orquesta Sinfónica de Baleares 
e Lina González Granados ou a 
Orquesta Sinfónica da Región 
de Murcia e Ramón Tebar entre 
outras. Unirase tamén ao Azahar 
Ensemble no Palau da Música de 
Barcelona e ofrecerá recitais no 
Festival Palermo Classica así como 
nalgún dos ciclos principais de 
España como o do Auditorio de 
Tenerife, o Auditorio de Santiago 
de Compostela ou a Sociedade de 
Concertos de Alacante.

Clara e Robert Schumann, 
Johannes Brahms e Frédéric 
Chopin representan o romanticismo 
musical dedicando gran parte 
da súa produción a obras 
para piano solo. Schumann e 
Chopin representan un momento 
destacado do movemento 
romántico que transformou o 
concepto e a forma do relato 
musical europeo durante o 
século XIX, dado o predominio 
que terían os sentimentos sobre 
a razón que mantivera o tratado 
clásico do século XVIII. Aínda 
que coetáneos e, mutuamente, 
admiradores, Chopin estaría máis 
preto da revolución do espazo 
estético francés fraguado tras 
a Restauración e, polo tanto de 
Berlioz, Victor Hugo ou George 
Sand mentres Schumann sería 
protagonista do Romanticismo 
sistemático alemán, herdado 
de Beethoven e de intelectuais 
como Hegel ou Goethe que xunto 
a Chopin e Paganini admiraban 
fondamente a Clara Schumann. 
Nacida Clara Josephine Wieck 
considérase unha das máximas 
virtuosas do piano do século XIX, 
foi coñecida como a pianista 
do Romanticismo e aínda que a 

súa faceta compositiva é menos 
considerada, revélase como 
unha das grandes compositoras 
do romanticismo alemán a pesar 
do contexto social que lle tocou 
vivir sempre condicionada e 
cuestionada polo seu pai e 
eclipsada polo seu esposo, cuxas 
composicións editaba, corrixía e 
melloraba ostensiblemente.

Por outra parte, atendendo con 
regularidade a novos músicos 
que buscaban apoio e a través 
do violinista e compositor Joseph 
Joaquim, Clara e Robert Schumann 
reciben no seu fogar a Johannes 
Brahms, comezando unha relación 
profesional que se converteu 
nunha amizade chea de afecto e 
admiración mutua que estreitou o 
vínculo entre Clara e Brahms. Este 
escribía pezas para interpretalas 
xuntos e pedíalle consello antes 
de rematar unha obra para que a 
pianista a estreara e así, forxaron 
unha longa e fonda relación 
intelectual e artística. Unha desas 
obras que Clara recibiu para a súa 
estrea, en 1892, foi Seis pezas op. 
118 e escribiu no seu diario “unha 
verdadeira fonte de felicidade, 
todo, poesía, paixón, éxtase, 

intimidade, as pezas están cheas 
dos efectos máis marabillosos. 
Con elas por fin sinto que a vida 
musical volve a entrar na miña alma 
e toco unha vez máis con total 
devoción”. Pertencentes á última 
etapa de Brahms, estas miniaturas 
afástanse das súas obras máis 
explosivas e procuran dunha forma 
exquisita e con certa nostalxia, a 
introspección e a intimidade.

O Andantino de Clara Wieck é o 
terceiro movemento da Sonata 
núm. 3 op. 14 concibida por 
Robert Schumann, no que constrúe 
habilmente unha fantástica 
escena musical arredor dun tema 
inédito de Clara. Ambos músicos 
namoraron contra a vontade do 
pai dela quen organizou unha xira 
de recitais, nos que a pianista 
interpretaba obras de Bach, 
Beethoven, Schubert, Chopin..., 
para evitar a relación sentimental 
que mantiñan. Robert compuxo a 
peza nese período de separación 
e nunha carta de 1838 escribiulle 
que era “o pranto do corazón 
por ti” describindo o sufrimento 
causado pola distancia. No 
scherzo da partitura, a pianista e 
compositora está representada por 

unha figura de escala descendente 
de cinco notas que aparece nos 
catro movementos, derivada da 
abertura das famosas Variacións 
sobre un tema de Clara Wieck; 
notas que preparan o escenario 
para a súa presentación solemne 
no Andantino, un tema inquietante 
de tristeza cerimonial, que se 
volve especialmente fantasmal 
pola austera frialdade e a textura 
espida da segunda frase. As 
dúas primeiras variacións deixan 
que o tema se exprese por riba 
dos murmurios. Un humor antigo 
domina a terceira variación que 
está salpicada de constantes 
síncopes. O núcleo tráxico está na 
última, que se defende con frases 
queixosas e berros desesperados, 
alternados con ilusións poéticas e 
expresións de tenrura íntima.

En outono de 1839, aínda separado 
de Clara, Robert Schumann viaxa 
a Viena na procura dun editor e 
novos públicos para a súa obra 
pianística. Nesa estancia vienesa 
escribe tres obras importantes 
Humoreske op. 20, Blumenstücke 
op. 19 e a primeira, Arabeske op. 
18. Este famoso Arabeske é un 
rondó estrito no que o compositor 

fai as súas propia elaboracións da 
forma e ofrece tres representacións 
do tema principal estruturado en 
seccións alternas de retrouso 
recorrente e dous episodios 
contrastantes en tonalidades 
menores. O primeiro, unha contida 
tormenta de paixón cun so tema, 
variándoo e repetíndoo ata que 
unha coda devólvenos ao tema 
principal do rondó. O segundo 
episodio está en ritmo de marcha, 
nada sorprendente pois en case 
todas as obras de Schumann hai 
polo menos unha sección nese 
ritmo e, devolta ao tema de rondó 
para concluír cunha coda de 
fantasía baseada no mesmo tema. 
Esta breve e elegante miniatura 
conclúe cun postludio tipicamente 
schumanniano, un melancólico 
soño que no final esperta para 
lembrar o delicado motivo do 
compás inicial da partitura.

Entre 1831 e 1842, exiliado en París 
afastado da súa familia e amigos 
mentres Polonia loitaba contra 
o imperio ruso, Frédéric Chopin 
compuxo as súas catro baladas 
inspiradas en poemas do seu 
amigo Adam Mickiewicz, tamén 
no exilio parisino. Cando en 1836, 

Chopin visitou a Schumann en 
Leipzig e tras o encontro escribiulle 
a un amigo: “Teño a nova Balada 
de Chopin en sol menor. Creo que 
é a peza que amosa máis xenio, e 
díxenlle que me gustaba máis que 
calquera das súas obras. Despois 
de pensalo moito el dixo con 
gran sentimento, ‘Alégrome diso 
porque tamén é a que eu prefiro’”. 
Posiblemente foi unha elección 
sinxela para ambos tendo en conta 
que as obras de gran calado e as 
composicións piano-orquestrais, a 
maioría delas, estaban aínda por 
chegar. En todo caso, a Balada en 
sol menor representa ao compositor 
polaco no cumio da impetuosidade 
dos vinte e cinco anos, idade que 
compartía cun temperamental 
e, por veces, desequilibrado 
Schumann A Balada en Sol menor 
núm 1 é un poema cheo de paixón, 
emoción e melancolía divido en 
tres partes moi desiguais. A parte 
central da obra, un largo moderato, 
está enmarcado entre unha 
breve introdución que prepara 
o primeiro tema elevado como 
un lamento para inclinarse a un 
ritmo de valse case improvisado 
e unha coda tormentosa en 
dous tempos. Unha cadencia 

dispersa leva a un fragmento 
efémero que anuncia o segundo 
tema. Este fragmento axítase e 
anímase progresivamente sobre 
belicosas sonoridades dos baixos, 
velados por lixeiras e rápidas 
figuras arpexadas. Delicado e 
tenro aparece o segundo tema 
sotto voce cun ímpeto máis 
moderado. A continuación un curto 
divertimento -instante de ledicia 
fugaz- precedendo aos momentos 
de paixón intensa dos compases 
seguintes. 

Nas obras para piano de Chopin, 
hai moito da tradición clásica, 
de Mozart e Beethoven e tamén 
algo de Bach, o que dota ás súas 
composicións dunha magnitude 
técnica e formal que non aparece 
noutros autores da súa época. O 
Andante spianato e gran polonesa 
brillante, op. 22 é, en realidade, a 
unión de dúas pezas para formar 
unha obra en dous movementos. 
En 1830 nunha breve estadía en 
Viena antes de regresar a París, 
Chopin escribe a Gran polonesa 
brillante op. 22, unha gran danza 
heroica elegante, cheo de espírito 
e arroxo. Anos máis tarde, en 
1834, engadiu unha pasaxe de 

contemplación previa á emoción, o 
Andante spianato, unha introdución 
a modo de nocturno, fermoso 
pola súa sinxeleza e as grandes 
liñas de inspiración belcantista. 
A publicación completa titulouse 
Gran polonesa brillante precedida 
dun Andante spianato que o 
compositor polaco interpretou en 
1835 no Conservatorio Superior de 
París e que foi considerada como a 
última composición antes de entrar 
na súa etapa máis madura. Unha 
envolvente sonoridade aparece 
cun acompañamento constante 
que, sen perder transparencia 
e claridade -trazos propios dun 
nocturno ou un impromptu- 
exploran diferentes rexistros do 
piano. Pouco a pouco o Andante 
prepara a entrada da Gran 
polonesa na que Chopin afástase 
da polonesa tradicional para 
chegar a unha efusiva explosión 
instrumental.

Cronoloxicamente, as Variacións 
sobre un tema de Robert 
Schumann é a última das pezas 
compostas deste programa pois 
datan de 1853 como agasallo de 
Clara Schumann ao seu home ao 
cumprir corenta e tres anos. As 

Variacións op. 20 están escritas 
sobre un tema de Robert tomado 
de Bunte Blätter. op. 99 (1841) 
pero nelas Clara tamén entrelaza 
referencias a outras composicións 
como o Concerto sen orquestra, 
a Sonata núm. 2 para violín ou 
‘Auf einer Burg’ do Liederkreis, 
op. 39; ademais, alude a obras 
de Mendelssohn -obras que 
estaba interpretando e, polo tanto, 
practicando nese momento-. 
Clara empregou a primeira peza 
da colección Bunte Blätter, unha 
páxina lenta e nostálxica en fa 
sostido como base para as sete 
variacións. A primeira delas, 
inclúe tresillos de corcheas no 
acompañamento da man esquerda 
mentres a dereita interpreta 
claramente o tema. A variación 
segunda presenta rápidas e 
axitadas notas en staccato que 
confiren un carácter vivaz á peza. 
Na terceira variación, cambia a 
tonalidade e crea un clima un tanto 
escuro e lento, polo contrario, a 
cuarta volve ao ton inicial e resulta 
máis inqueda. A quinta variación, 
Poco animato, está construída 
con acordes que entoan o tema 
mentres atronadoras octavas 
ascendentes e descendentes 

acompañan o rexistro grave do 
piano. Regresa a calma na sexta 
variación construída como un 
apracible e fermoso canon. A 
variación sétima e o final volven 
axitarse con acelerados e lixeiros 
arpexos que acompañan o 
canto da melodía para rematar 
delicadamente cunha coda. 

PRÓXIMOS 
CONCERTOS

AUDITORIO DE GALICIA 
Avda. Burgo das Nacións s/n 
15705 Santiago de Compostela

DESPACHO DE BILLETES 
T 981 571 026 | T 981 573 979 (Auditorio) 
T 981 542 462 Zona C

OFICINAS 
T 981 552 290 | T 981 574 152

www.rfgalicia.org 

www.compostelacultura.gal

RealFilharmoniadeGalicia 

CompostelaCultura

@rfgalicia 

@CCultura

Xoves 10 marzo, 20:30 h
PRAGA-BOHEMIA
REAL FILHARMONÍA DE GALICIA
Roberto Forés-Veses, director
W. A. Mozart: Abertura Don Giovanni, K527
B. Martinu: La Bagarre, H. 155
A. Dvoràk: Sinfonía núm. 7 en re menor, 
op.70, B. 141

19:45 h
Sala Mozart
Conversando con...
Roberto Forés-Veses

Xoves 17 marzo, 20:30 h
DESDE RUSIA CON AMOR
REAL FILHARMONÍA DE GALICIA
Manuel Hernández-Silva, director
Robert Lakatos, violín
M. Glinka: Abertura “Unha vida polo Zar”
H. Wieniawski: Concerto para violín núm. 1 
en fa sostido menor, op. 14
V. Kalinnikov: Sinfonía núm. 1 en sol menor

19:45 h
Sala Mozart
Conversando con...
Manuel Hernández-Silva


